
Аннотация: Чет давлатлардан олиб келинаётган қорамоллларни 

келтирилган жойларга мослашиши, яъни иқлимланиши, карантин даврида 

сақлаш ва озиқлантиришни тўғри ташкил этилиши ушбу мақолада кенг 

ёритилган. 

Кириш. Кейинги 15 йилда Республикамиз вилоятларига чет давлатлардан, 

жумладан Голландия, Германия, Австрия, Польша, Украина, Чехия, Словакия, 

Венгрия, Франция, Эстония ва бошқа жойлардан замонавий дунёда энг 

маҳсулдор қорамолларнинг Голштин-фриз, Швиц, Симментал, Монбелярд каби 

зотларига мансуб, бўғозлиги 3-6 ойлик бўлган ғўнажинлари олиб келинмоқда. 

Тадқиқот объекти. Олиб келинаётган қорамол зотлари республика 

вилоятларидаги фермер ва деҳқон хўжаликлари ҳамда аҳоли хонадонларида 

урчитиб кўпайтирилади, сут ва сут-гўшт маҳсулоти олиш мақсадида боқилади ва 

парвариш қилинади. 

Тадқиқот натижалари. Олиб келинган зотли молларни боғламасдан 

сақлаш ва парваришлаш мақсадга мувофиқ, чунки ғўнажинлар экспорт қилувчи 

мамлакатларда боғланмаган ҳолда сақланади. Ёзда ҳайвонлар кўп вақтини 

яйловда, қишда эса кенг молхоналарда парваришланади. Шу сабабли импорт 

қилиб олиб келинган ғўнажинлар ўзимизни хўжаликларимизда ҳам худди 

шундай карантин вақтида ва ундан кейин ҳам боғланмаган ҳолда сақланиши 

лозим. Боғланмаган ҳолда катта бўлган ҳайвонни қисқа муддатга бўлса ҳам 

боғлаб парваришлаш мумкин эмас. Масалан, 6 ойлик бўғозлик вақтида стресс 

(қўрқув) бўлиши мумкин. Шунингдек туғилган бузоқларни ўз вақтида яъни, 1-2 

ҳафталик ёшида шохсизлантириш ва келажакда бўладиган муаммоларни олдини 

олиш учун елинидаги ортиқча рудиментларини олиб ташлаш жуда муҳимдир. 

Агар шохсизлантириш ўз вақтида ўтказилмаса, шохларни олиб ташлаш ҳайвон 

балоғатга етгандан кейин ҳам амалга оширилса бўлади. Ғўнажинларни 

уруғлантириш режа бўйича чет давлатга ўхшаш 13-15 ойлик даврида ўтказилади. 

Бу даврга келиб ҳайвоннинг тирик вазни 350-400 кг.га етади. Уруғлантириш 

тўғрисидаги маълумотлар доимо ҳайвонни келиб чиқиши тўғрисидаги 

сертификатида кўрсатилади. Ғўнажинларни вазни бошқа жойларга сотиш 

вақтида 400-500 кг бўлади, туғдиришда эса вазни 600 кг га етади. Худди шундай 

юқорида кўрсатиб ўтилган ижобий ишлар Фарғона вилояти Фарғона туманидаги 

“Ёрдон”, “Ж.Ғоипов”, “Волида”, Қўштепа туманидаги “Шукурдавлат”, Боғдод 

туманидаги “Унсин ая Боғдод”, Ўзбекистон туманидаги “Сохибкор Тоғай”, 

Фурқат туманидаги “О.Ғаниев”, Тошлоқ туманидаги “Тошлоқ Чорва Сервиз” 

ҳамда Данғара туманидаги  “Содиқжон” номли наслчилик фермер 

хўжаликларида мувоффақиятли равишда амалга оширилмоқда. Ушбу 

хўжаликлардаги қорамоллар 90-100% сунъий уруғлантирилиб, йилига 100 

бошдан 90-95 бошдан наслли бузоқлар олиниб, ҳар йили ўртача 15-30 бошдан 

наслли ғўнажинлар тайёрланиб сотилмоқда. 

Зотли қорамолларни чет элларга бориб танлашда, карантин тадбирларини 

амалга оширишда яъни, қон олиш, вакцинация қилиш ҳамда транспортда ташиш 

улар учун жиддий стресс келтирадаи. Ҳаридор фермасига 7-8 кун ичида етиб 

келгунча ҳайвонлар 40-50 кг вазнини йўқотиши мумкин, бу эса уларни 

жисмоний аҳволини анча заифлаштиради. Ҳайвонларни транспортда ташиш 

шароитлари қулайлигига қарамай, йўлда эса етарли озиқа ва сув билан 

таъминланишига қарамай ҳайвонлар жарохатланиши, ҳатто ҳомила тушиши юз 

бериши мумкин. Ташиш ҳайвонлар учун жиддий жисмоний зўриқиш 

ҳисобланади, шу сабабли ғўнажинлар янги жойга келтирилганидан сўнг 

дастлабки кунлар давомида мушак оғриғини ҳис қилишади, шунингдек 

иштаҳасизликдан қийналишлари мумкин. Юқорида кўрсатиб ўтилган салбий 

холатлар натижасида импорт қилинган ғўнажинларда биринчи сут бериш 

даврида уларнинг сут маҳсулдорлигини ўртача кўрсаткичлари экспортчи 

мамлакатдаги шунга ўхшаш кўрсаткичлардан бироз паст бўлиши мумкин, аммо 

иккинчи сут бериш даврида сақлаш ва боқиш шароитлари оптимал бўлганида 

уларни махсулдорликлари кўтарилади. Шунинг учун ҳайвонлар келтирилгандан 

сўнг асосан 10 кун карантин вақтида боқиш улардан келгусида фойдаланишни 

юқори самарадорлигини белгилайди. Карантинга келтирилгандан сўнг 

дастлабки 4 кун давомида сифатли қуруқ беда ёки пичан билан боқиш ва тоза сув 

билан суғориш керак. Қуруқ хашакни хайвонларга истаганича бериш, охурни 

кунига  2-3 маротаба тўлдириш керак. Бир бошга  ҳисобланганда хашак миқдори 

бу даврда кунига 8-10 кг ни ташкил этади. Бешинчи кундан бошлаб майдаланган 

сифатли беда пичани ёки ҳар хил ўтлар пичанини истаганча беришни давом 

эттириб, 8 кг маккажўҳори силоси, 12 кг сенаж ва 1-1,5 кг ғалла аралашмасидан 

иборат концентрат озиқа, витамин ва минерал қўшилмалардан иборат озиқа 

аралашмаси билан аралаштирилган холда бир бошга 5-6 кг майдаланган пичан 

беришни бошлаш лозим.  

Хулоса. Ҳайвонларни 10 кун карантин даврида юқорида кўрсатиб ўтилган 

озиқалар билан қаттиқ режим асосида боқиш ҳайвонларни экспортчи мамлакатда 

истеъмол қилган озиқаларини ошқозонидан тўлиқ чиқариб ташлашдир, чунки бу 

жараён хайвонларни янги жойга ва ошқозинида янги озиқаларни ҳазмланишига 

мослашишига ёки уларни иқлимланишига ёрдам берувчи факторлардан энг 

асосийси ҳисобланади. 

